
Zyrtarët e Shtetit Shpallin Plane për Spërkatje kundër Mushkonjave në Pjesë të Qarqeve Worcester dhe Plymouth për shkak të EEE-së

Spërkatja kundër mushkonjave është një nga komponentët e mbrojtjes së shëndetit publik për të reduktuar rrezikun nga virusi i rrallë por serioz EEE
BOSTON - Departamenti i Shëndetit Publik të Masaçusetsit (DPH) dhe Departamenti i Burimeve Bujqësore (MDAR) shpallën sot planet për kryerjen e spërkatjeve ajrore kundër mushkonjave në zonat e Qarkut të Plymouth, dhe spërkatje nga platfforma të montuara në kamionë në pjesë të Qarkut të Worcester. Deri më 24 gusht 2024 DPH-ja ka përfshirë dhjetë komunitete në Masaçusetsit në nivelin e riskut të lartë ose kritik ndaj virusit të Encefalitit Ekuin Lindor (EEE).

Bordi Shtetëror për Bonifikimin dhe Kontrollin e Mushkonjave (SRMCB), me ndihmën e MDAR-it, do të kryejë dhe do të monitorojë spërkatjen ajrore në pjesë të Qarkut të Plymouth, si dhe do të mbikëqyrë spërkatjen e terrenit nga platforma të montuara në kamionë në pjesë të Qarkut të Worcester.  

Tetë komunitet e përfshira në zonën e spërkatjes ajrore janë Carver, Halifax, Kingston, Middleborough, Plymouth, Plympton, Rochester, dhe Wareham.

Pesë komunitetet në zonën e spërkatjes me kamionë janë Douglas, Dudley, Oxford, Sutton dhe Uxbridge.

Ndërkohë është duke u kryer planifikimi dhe bashkërendimi për operacionin e afërm të spërkatjes. Hollësitë për kohën e saktë do të jepen sa më parë, por spërkatja pritet të kryhet gjatë javës së 26 gushtit. Spërkatja është planifikuar të ndodhë natën, duke filluar fill pas muzgut dhe për të përfunduar herët në mëngjes. Lutem mbani parasysh se ky program varet nga moti dhe mund të ndryshojë me paralajmërim të shkurtër. Rezidentët mund të vizitojnë faqen e internetit të DPH-së për informacione të mëtejshme kur ato të jenë të disponueshme.

EEE-ja është sëmundje e rrallë, por serioze dhe potencialisht vdekjeprurëse, që mund të prekë njerëz të të gjitha moshave. Më 16 gusht, DPH-ja shpalli rastin e parë të këtij viti të infeksionit me virusin EEE tek njeriu, një burrë i moshës 80 vjeç, i cili ishte ekspozuar ndaj EEE-së në Qarkun e Worcester.  Gjatë shpërthimit të fundit të EEE-së në Masaçusetsit në 2019-2020 u shfaqën 17 raste në njerëz dhe pati 7 vdekje.

“Për 4 vjet nuk kemi hasur në shpërthim të EEE-së në Masaçusets”, deklaroi Komisioneri i DPH-së, Robbie Goldstein. MD, PhD.  “Shpërthimi dhe aktiviteti i sivjetshëm rrisin rrezikun për komunitetet në disa pjesë të shtetit. Ne duhet të përdorim të gjitha mjetet e disponueshme për të reduktuar rrezikun dhe për të  mbrojtur komunitetet tona. Ne kërkojmë nga gjithësecili që të bëjnë pjesën e vet”.

“Për shkak të rritjes së riskut të EEE-së dhe të rastit të parë të stinës në njerëz, shteti po merr hapa decizive për të mbrojtur shëndetin publik”, deklaroi Komisioneri i MDAR-it Ashley Randle. “Spërkatja ajrore do të shënjestrojë mushkonjat që bartin virusin EEE. Ndërkohë që këto masa janë thelbësore për reduktimin e riskut të transmetimit, ka rëndësi jetike që të gjithë të jemi vigjilentë dhe të zbatojmë udhëzimet për mbrojtjen personale për të ruajtur komunitetin tonë.”

Pesticidi i përdorur është Anvil 10+10, produkt i regjistruar me EPA-n dhe i testuar dhe i përdorur gjerësisht në SHBA për spërkatje në terren dhe në spërkatje nga ajri me qëllim që të kontrollohen mushkonjat. Komponentët e këtij produkti janë provuar për më shumë se 20 vjet si tejet efektivë në ngordhjen e mushkonjave në të gjithë botën. 

Anvil 10+10 aplikohet duke përdorur aerosol me vëllim tejet të ulët (ULV), që përdor sasi shumë të vogla të insekticidit. Nuk ka gjasa që një person të ekspozohet në sasi të tilla që të shkaktonin efekte të kundërta shëndetësore. Edhe pse nuk janë të nevojshme masa parandaluese të posaçme, rezidentët në zonat e cenuara që preferojnë të shmangin ose të minimizojnë ekspozimin, gjatë spërkatjes mund të qëndrojnë në mjedise të brendshme. Njerëzit që dihet se janë të ndjeshëm ndaj kimikateve ose sëmundjeve ekzistuese të frymëmarrjes, si për shembull astma, këshillohen që të qëndrojnë brenda gjatë spërkatjes për të pakësuar shanset e përkeqësimit të këtyre simptomave. Konsumi i frutave dhe perimeve të rritura në zonën e trajtuar ose pirja e ujit që mund të jetë marrë nga hapësira ujore sipërfaqësore afër operacioneve të spërkatjes konsiderohet i sigurt.

Gjatë spërkatjes së mbrëmjes peshqit ka pak gjasa që të jenë në sipërfaqet ujore për t’u ushqyer, kurse bletët me gjasë do të jenë në kosheret e tyre. Pronarët e pellgjeve të peshkut zbukurues në zonën e spërkatjes në Qarkun e Plymouth-it duhet t’i mbulojnë ato gjatë natës së spërkatjes. Për bletërritësit, në qoftë se bletët grumbullohen jashtë kosheres ose koshereve, shikoni mundësinë e vendosjes së një mbulese tek hyrja e kosheres ose mbi të gjithë kosheren ose kosheret, duke përdorur një mbulesë të njomë të lirshme (velenxë, çarçaf etj) për të parandaluar daljen e bletëve jashtë dhe hyrjesn në kontakt të drejtpërdrejtë gjatë spërkatjes. Gjatë spërkatjes nuk është e domosdoshme që kafshët të futen në mjedise të brendshme, por qëndrimi i tyre brenda do të minimizonte ekspozimin e tyre.

Ndërkohë që këto spërkatje për të kontrolluar mushkonjat janë të nevojshme për të reduktuar riskun e EEE-së për njerëzit, ato nuk e eliminojnë atë. U kujtojmë të gjithë rezidentëve që të vijojnë të mbrojnë vetveten nga pickimi i mushkonjave sa herë që ndodhen jashtë duke përdorur ilaç kundër insekteve, që përmban lëndë aktive të regjistruar me EPA-n. Komunitetet që përballen me risk të lartë dhe kritik këshillohen që aktivitetet në mjedise të hapura t’i programojnë përtej orëve të muzgut ose agimit, me qëllim që të minimizojnë ekspozimin ndaj mushkonjave që kanë më shumë gjasa të përhapin EEE-në. DPH-ja rekomandon këto masa parandaluese:

Shmangni pickimin nga mushkonjat
Aplikoni ilaç kundër insekteve sa herë që jeni jashtë. Përdorni ilaç kundër insekteve që përmban lëndë të regjistruara me EPA-n (DEET (N,N-diethyl-m-toluamide), permethrin, picaridin (KBR 3023), vaj nga eukalipti i limonit [p-Menthane-3,8-diol (PMD)] ose IR3535) sipas udhëzimeve në etiketën e produktit. Produktet DEET nuk duhet të përdoren tek foshnjat nën dy muaj, kurse tek fëmijët në moshë më të madhe duhet të përdoren në përqendrime prej 30 përqind ose më pak. Vaji i eukaliptit të limonit nuk duhet të përdoret tek fëmijët nën tre vjeç.
Mbani Parasysh Oraret e Kulmit të Aktivitetit të Mushkonjave. Për shumicën e mushkonjave oraret e kulmit të aktivitetit të pickimit janë nga muzgu në agim. Mbani parasysh të riprogramoni aktivitetet në qiell të hapur në zona me rrezik të lartë që kryhen gjatë mbrëmjes ose herët në mëngjes. 
Veshja Mund të Ndihmojë në Reduktimin e Pickimit nga Mushkonjat. Përdorimi i veshjeve me mëngë të gjata, pantallona të gjata dhe i çorapeve ndihmon që mushkonjat të rrinë larg nga lëkura tuaj.
Izoloni Shtëpinë nga Mushkonjat
Lëreni të Rrjedhë Ujin e Ndenjur. Mushkonjat i shtrijnë vezët e tyre në ujë të ndenjur. Kufizoni vendet rreth shtëpisë tuaj ku mushkonjat mund të shumohen, duke qarkulluar ujin ose duke hedhur objektet që mbajnë ujë. Kontrolloni ulluqet dhe drenazhimet. Kryeni shpesh zbrazjen e vazove të papërdorura të luleve dhe vaskave për larjen e këmbëve dhe ndërroni shpesh ujin e vaskave të zogjve.
Instaloni ose Riparoni Rrjetat e Telit. Mbajini jashtë mushkonjat duke vendosur rrjeta teli të puthitura për të gjitha dritaret dhe dyert.
Mbroni kafshët tuaja
Pronarët e kafshëve duhet të reduktojnë vendet e mundshme të shumimit të mushkonjave në pronat e tyre duke eliminuar ujërat e ndenjur nga kontejnerë si kova, goma dhe vaskat e këmbëven - sidomos pas shirave të dendur. Lugjet e ujit përbëjnë habitat të shkëlqyer shumimi për mushkonjat dhe duhet të shkarkohen së paku një herë në javë për të pakësuar mushkonjat afër zonave të luadheve. Pronarët e kuajve duhet që të mbajnë kuajt në stalla të mbyllura gjatë natës për të reduktuar riskun e ekspozimit ndaj mushkonjave. Pronarët duhet gjithashtu që të flasin me veterinerin e tyre për ilaçe kundër mushkonjave të miratuara për përdorim në kafshë dhe për vaksinim për të parandaluar Virusin e Nilit Perëndimor (WNV) dhe EEE-në. Në rast se ka dyshime se një kafshë është e sëmurë me WNV or EEE, pronarët janë të detyruar që ta raportojnë tek Departamenti i Burimeve Bujqësore, Drejtoria e Shëndetit të Kafshëve, duke telefonuar tek numri 617-626-1795, si dhe tek Departamentit Shëndetit Publik, duke telefonuar tek numri 617-983-6800.

Për pyetje të hasura shpesh [FAQ] lidhur e kontrollin dhe spërkatjen e mushkonjave, lutemi vizitoni faqen e DPH-së këtu. 
Për pyetje rreth spërkatjes, kontaktoni Shërbimet për Kulturat dhe Dëmtuesit  të MDAR-it tek mosquitoprogram@mass.gov.               
Për informacionet më të fundit mbi riskun dhe sëmundjen e EEE-së, kontaktoni Drejtorinë e Epidemiologjisë në DPH tek numri (617) 983-6800 ose vizitoni faqen e DPH-së Sëmundjet e bartura nga mushkonjat | Mass.gov për nivelet e përditësuara të riskut, rezultatet e mushkonjave, hartat dhe incidencën e mostrave pozitive të mushkonjave.
Për pyetje rreth kontrollit të mushkonjave në qytetin apo qytezën tuaj: kontaktoni bordin tuaj të shëndetësisë.
Për informacion të përgjithshëm lidhur me mushkonjat kontaktoni Bordin e Bonifikimit dhe Kontrollit të Mushkonjave brenda MDAR-it tek numri (508) 281-6786 ose me postë elektronike mosquitoprogram@mass.gov.


 
